
Delegering av liturgimynde til biskopane i samband med gudstenestereforma

Framlegg til vedtak

I tråd med Kyrkemøtet sitt vedtak i sak 10/04 og i tilknyting til det arbeidet som er sett i gang med å reformere gudstenestelivet i Den norske kyrkja, delegerer Kyrkjerådet mynde til biskopane til i reformperioden å godkjenne liturgiske forsøk i kyrkjelydar i eige bispedøme. 

Kyrkjerådet legg til grunn at ein krev skriftleg søknad til biskopen, at eit forsøk er definert tydeleg og klårt når det gjeld innhaldet, grunngivinga og tidslengda, før det blir godkjent og kan setjast i gang. Biskopen skal orientere Kyrkjerådet om forsøk som er godkjent. Det skal lagast ein skriftleg evalueringsrapport om forsøket, og denne rapporten skal sendast Kyrkjerådet via biskopen. Kyrkjerådet føreset ut over dette at biskopane sikrar ei forsvarleg handsaming av slike saker. Biskopane kan delegere dette myndet vidare til prostane. 

Vedtaket trer i kraft straks. 

Saksorientering

Bakgrunn

Kyrkjemøtet 2004 vedtok i sak 10/04 eit sett reglar for handsaming av liturgisaker. I samband med handsaminga av desse reglane, vedtok Kyrkjemøtet òg å be om at Kyrkjerådet på sitt første møte i 2005 delegerer mynde til biskopane til å godkjenne liturgiske forsøk i kyrkjelydar i eige bispedøme. Dette myndet er knytt opp til arbeidet med å reformere gudstenestelivet i Den norske kyrkja. Av omsyn til – og som eit ledd i denne reforma – er det tenleg at biskopane i reformperioden får mynde til å godkjenne liturgiske forsøk i sitt eige bispedøme. Ein av føresetnadene for reforma er at ho skal vere open og tufta på erfaringar. For å stimulere til lokal aktivitet og forsøksverksemd og med det vinne erfaringar med ulike slag alternative liturgiske ordningar, vil det vere gunstig at biskopane får slikt mynde. 

Kyrkemøtet vedtok òg nokre føringar for korleis biskopane skal forvalte dette myndet. Ein skal mellom anna krevje skriftleg søknad til biskopen, eit forsøk skal vere definert tydeleg og klårt når det gjeld innhaldet, grunngivinga og tidslengda, før det blir godkjent og kan setjast i gang. biskopen skal orientere Kyrkjerådet om forsøk som er godkjent og det skal lagast ein skriftleg evalueringsrapport om forsøket. Kyrkjemøtet opna eksplisitt for at biskopane skal kunne delegere dette myndet vidare til prostane. 

Kyrkjemøtet kunne i og for seg ha delegert mynde direkte til biskopane, men meinte altså at det er mest tenleg at Kyrkerådet delegerer forsøksmynde vidare til biskopane. Kyrkerådet har i dag mynde til å godkjenne liturgiske forsøkssaker, og Kyrkjerådet/Nemnd for gudstenesteliv har ansvar for å drive prosjektet med å reformere gudstenestelivet i kyrkja. Når Kyrkerådet delegerer mynde vidare til biskopane, får ein ei samanhengande linje frå Kyrkjemøtet til Kyrkjerådet, biskopane og dei lokale forsøka. 

Økonomiske/administrative konsekvensar

Det er naturleg å tenke seg at delegeringa til biskopane indirekte vil føre til meirarbeid for Kyrkjerådet/Nemnd for gudstenesteliv (NFG) som skal drive reformprosjektet. Ein må gå ut frå at delegeringa vil kunne føre til fleire lokale forsøk, og dermed eit større tilfang av erfaringsmateriale for reforma, men det er vanskeleg å talfeste kva det vil bety for ressursbruken i Kyrkjerådet/NFG. 


